
Tac., Ann. III, 26-28 

[26] Vetustissimi mortalium, nulla adhuc mala libidine, sine probro, scelere eoque sine 
poena aut coercitionibus agebant. neque praemiis opus erat cum honesta suopte 
ingenio peterentur; et ubi nihil contra morem cuperent, nihil per metum vetabantur. 
at postquam exui aequalitas et pro modestia ac pudore ambitio et vis incedebat, 
provenere dominationes multosque apud populos aeternum mansere. quidam 
statim aut postquam regum pertaesum leges maluerunt. hae primo rudibus 
hominum animis simplices erant; maximeque fama celebravit Cretensium, quas 
Minos, Spartanorum, quas Lycurgus, ac mox Atheniensibus quaesitiores iam et 
plures Solo perscripsit. nobis Romulus ut libitum imperitaverat: dein Numa 
religionibus et divino iure populum devinxit, repertaque quaedam a Tullo et Anco. 
sed praecipuus Servius Tullius sanctor legum fuit quis etiam reges obtemperarent. 

[27] Pulso Tarquinio adversum patrum factiones multa populus paravit tuendae 
libertatis et firmandae concordiae, creatique decemviri et accitis quae usquam 
egregia compositae duodecim tabulae, finis aequi iuris. nam secutae leges etsi 
aliquando in maleficos ex delicto, saepius tamen dissensione ordinum et apiscendi 
inlicitos honores aut pellendi claros viros aliaque ob prava per vim latae sunt. hinc 
Gracchi et Saturnini turbatores plebis nec minor largitor nomine senatus Drusus; 
corrupti spe aut inlusi per intercessionem socii. ac ne bello quidem Italico, mox civili 
omissum quin multa et diversa sciscerentur, donec L. Sulla dictator abolitis vel 
conversis prioribus, cum plura addidisset, otium eius rei haud in longum paravit, 
statim turbidis Lepidi rogationibus neque multo post tribunis reddita licentia 
quoquo vellent populum agitandi. iamque non modo in commune sed in singulos 
homines latae quaestiones, et corruptissima re publica plurimae leges. 

 
 



[28] Tum Cn. Pompeius, tertium consul corrigendis moribus delectus et 
gravior remediis quam delicta erant suarumque legum auctor idem 
ac subversor, quae armis tuebatur armis amisit. exim continua per 
viginti annos discordia, non mos, non ius; deterrima quaeque 
impune ac multa honesta exitio fuere. sexto demum consulatu 
Caesar Augustus, potentiae securus, quae triumviratu iusserat 
abolevit deditque iura quis pace et principe uteremur. acriora ex eo 
vincla, inditi custodes et lege Papia Poppaea praemiis inducti ut, si a 
privilegiis parentum cessaretur, velut parens omnium populus 
vacantia teneret. sed altius penetrabnat urbemque et Italiam et 
quod usquam civium corripuerant, multorumque excisi status. et 
terror omnibus intentabatur ni Tiberius statuendo remedio quinque 
consularium, quinque e praetoriis, totidem e cetero senatu sorte 
duxisset apud quos exsoluti plerique legis nexus modicum in 
praesens levamentum fuere. 

